
У творчасці адной з самых абазнаных у нацыянальнай літаратуры пісьменніц 
– Л. Рублеўскай – спалучаюцца розныя стылёвыя плыні і кірункі, яе жанравы 
поліфанізм – сведчанне эвалюцыі спосабаў адлюстравання гістарычнай тэмы, якая 
прадстаўлена шматлікімі жанрамі і міжжанравымі ўтварэннямі. Сярод іх не 
апошняе месца займаюць дэтэктыўныя аповесці «Пярсцёнак апошняга імператара» 
і «Сэрца мармуровага анёла», пабудаваныя па прынцыпу «двухсветавасці». 
Пісьменніца ў межах сінкрэтычных жанравых поліформ дасягае перакрыжавання 
сутнасных характарыстык жанраў масавай літаратуры – дэтэктыва, містыкі, 
прыгод, сюжэтным стрыжнем якіх з’яўляецца таямніца, звязаная з лёсам галоўнай 
гераіні, і меладрамы, з яе лініяй кахання. 

Сістэма персанажаў у «Пярсцёнку апошняга імператара» і «Сэрцы 
мармуровага анёла» пабудавана ў адпаведнасці з дэтэктыўна-прыгодніцкай 
дамінантай: рамантычна-вытанчаная гераіня, высакародны герой, іх сябра, герой-
злодзей. Кожны з іх выконвае нязменную функцыю: шляхетная прыгажуня трапляе 
ў небяспечныя і незвычайныя гісторыі, паступова становіцца больш дзейснай і 
актыўна ўдзельнічае ў пераадоленні перашкод; мужны і годны герой дапамагае з іх 
выходзіць; герой-злодзей стварае разнастайныя перашкоды. Дэтэктыўнаядамінанта 
не столькі садзейнічае белетрызацыі аповеду, колькіспрыяе разуменню сапраўднай 
сутнасці герояў, прадстаўляечытачам іх характары і маральныя імператывы, 
унутраная ж логіка жанру, якая прадугледжвае пераадоленне перашкод, заключае ў 
сабе вырашэнне праблем дабра і зла.  

Цэнтральнымі персанажамі аповесцей з’яўляюцца жанчыны, і варта 
адзначыць, што пісьменніца з сімпатыяй стварае мастацкія вобразы сваіх гераінь, 
акцэнтуючы ўвагу на такіх рысах характару, як незалежнасць, унутраная 
разняволенасць, пачуццё самакаштоўнасці, жаданне і ўменне дасягнуць 
пастаўленай мэты. Гэта «жанчыны творчых прафесій, захопленыя сваёй справай, 
што адразу ж вызначае ці, дакладней, падкрэслівае дамінаванне «духоўнага 
пачатку» ў вобразах гераінь: у аповесці «Сэрца мармуровага анёла» – 
мастацтвазнаўца Кацярына (Кася), у аповесці «Пярсцёнак апошняга імператара» – 
пісьменніца Магдаліна (Магда). Усе – самаіранічныя прыгажуні з «неўладкаваным 
лёсам» (што дае падставы для меладраматычных адгалінаванняў у сюжэтах), і ўсе – 
гэткія «папялушкі-пакутніцы», якім нягледзячы на прыроджаныя здольнасці і 
ўсялякія таленты штосьці «ўхвальна-высакароднае» (бескампрамісны характар, 
непадкупнасць, праўдалюбства і г.д.) перашкодзіла зрабіць бліскучую кар’еру, 
дасягнуць матэрыяльнага дабрабыту і асабістага шчасця» [1, с. 190].  

Авантурна-дэтэктыўную аснову аповесцей Л. Рублеўскай дапаўняюць 
меладраматычныя элементы, звязаныя найперш з сюжэтнай лініяй кахання, 
заключанай у формуле «любоўнага трохкутніка» (Магда – Марка – Кастусь у 
«Пярсцёнку апошняга імператара», Кася – Вінцук – Вера ў «Сэрцы мармуровага 
анёла»), якая нязменна прысутнічае ў абсалютнай большасці твораў пісьменніцы.  

Адным са спосабаў ажыццяўлення пісьменніцкай стратэгіі ў згаданых 
аповесцях становіцца выкарыстанне прыкмет неарамантызму: гераіня заўсёды 
застаецца вернай сабе ў самых складаных сітуацыях, не шукае простых шляхоў і не 
спыняецца напаўдарозе (выключны герой у выключных абставінах з папраўкай на 

сучаснасць). Кася і Магда «гатовыя рызыкаваць жыццём дзеля выратавання 
пакрыўджанага і зняважанага генія – мастака Вінцука, гісторыка Кастуся. А 
мужчыны дзякуючы дабратворным флюідам шырокай жаночай душы ва ўсіх 
творах праходзяць эвалюцыйны шлях ад «брыдкага качаняці» да «чароўнага 
лебедзя» (варыянт: ад «пачварнага страшыдлы» да «прыгожага прынца»)» [1, с. 
191]. Зноў жа пад уплывам неарамантызму перад чытачамі паўстае сакральны 
вобраз Беларусі з яе слаўнай шматвяковай гісторыяй, дзе пануюць водгукі 
славутага паўстання 1863 года (свядомае наследаванне творчай традыцыі 
У. Караткевіча), а героі – амаль заўсёды нашчадкі годных і славутых у мінулым 
людзей, шляхціцаў не толькі па крыві, але і па духу. Таму дэтэктыўна-прыгодніцкія 
і меладраматычныя сітуацыі і абставіны ў аповесцях скіроўваюць чытача да 
спасціжэння важных тэм і праблем (любоў да роднай зямлі, свабода чалавечага 
духу, гістарычная памяць, адчуванне часу як Вечнасці і інш.). 

Неарамантызм Л. Рублеўскай не з’яўляецца «ўсеабдымным», гэта толькі 
адна з рыс меладраматычных і прыгодніцкіх тэкстаў, а таксама – 
блізкіпісьменніцыдухоўна-эстэтычны імператыў, які спрыяе выяўленню рыс 
спадкаемніцы авантурна-дэтэктыўнай традыцыі У. Караткевіча. Па словах 
Д. Бугаёва, «... Л. Рублеўская ўлічвае каноны дэтэктыўнай літаратуры. Але 
найбольш яна абапіраецца на нацыянальную, караткевічаўскую традыцыю ў гэтым 
жанры» [2, с. 208].  

Дэтэктыўныя аповесці пісьменніцы пабудаваны на паралельным хранатопе. 
Так, «Пярсцёнак апошняга імператара» мае некалькі часавых вымярэнняў 
(сучаснасць, візантыйская гісторыя, пачатак ХХ стагоддзя), якія дапамагаюць 
увесці гістарычнае мінулае і дзень сённяшні ў кантэкст Вечнасці, данесці да чытача 
важнасць аўтарскай думкі пра неабходнасць стварэння Каралеўства Беларусь, 
прымушаюць галоўную гераіню Магдаліну Дарбут задумацца аб нацыятворчай 
місіі прашчураў: «Раней Магда ніколі не трымала ў руках такіх старых кніжак. 
<…> Чаго варты адзін змест – Адам Міцкевіч, палкоўнік Цыпрыян Гадэбскі, 
палкоўнік Антоні Гарэцкі, Францішак Карпінскі… Ці дзед клапаціўся пра ейнае 
духоўнае выхаванне?» [3, с. 20]. Невыпадкова сімвалам яднання часоў і пакаленняў 
у творы становіцца пярсцёнак: час рухаецца па коле, так і наша гісторыя, 
прайшоўшы пэўны адрэзак часу, зноў вернецца на былое месца.  

У аповесці «Сэрца мармуровага анёла» вылучаюцца наступныя часавыя 
ўзроўні з адметнымі сродкамі іх мастацкага выяўлення: першы – рэальны 
(сучаснасць), дзе разгортваецца асноўнае дзеянне, другі – легендарны (мінулае), які 
стаў штуршком для развіцця падзей, трэці – фінальны (эпілог), што адбываецца 
пасля пэўнага часавага прамежку. Першы ўзровень звязаны з аповедам пра 
мастацтвазнаўцу Касю, якая едзе ў Заходнюю Беларусь за каштоўнымі экспанатамі 
для сталічнага музея і дэтэктыўнай калізіяй, якая разгортваецца вакол гераіні; другі 
– з гісторыяй разводу шляхцянкі Даратэі Вяржбіцкай і князя Адольфа Палецкага ў 
пачатку ХХ стагоддзя; трэці – з гісторыяй кахання Касі і мастака Вінцука. Усе 
названыя кантынуумы звязвае ў адзін ланцуг сямейная рэліквія Вяржбіцкіх – 
падараваны каралевай Бонай Сфорцы залаты крыж з чорнай перлінай, які 
прыносіць уладальнікам толькі няшчасці. 

Матыў пераемнасці даўніны і сучаснасці скразны для згаданых аповесцей 
пісьменніцы, у кожным з іх паўстае вобраз магілы / надмагілля, які не толькі 
становіцца водгукам гатычнай традыцыі з яе жахамі, прывідамі, атмасферай 

таямнічасці, невытлумачальнасці, якая проста такі вабіць чытача, а яшчэ і 
вобразам-архетыпам пераемнасці пакаленняў. 

У сваіх аповесцях Л. Рублеўская спрабуе – і не без поспеху – вынайсці 
рэцэпт добрага мастацкага тэксту, у якім павінны перакрыжоўвацца адзнакі і 
набыткі дэтэктыўнай, прыгодніцкай і меладраматычнай літаратуры, а падзеі і 
характары з’яўляцца адначасова выключнымі і звычайнымі: унікальнымі ў сваёй 
надзвычайнасці, нетыповасці і простымі паводле мастацкай рэалізацыі, а таксама 
адназначнасці разумення. Л. Алейнік вызначае 5 асноўных крытэрыяў, уласцівых 
прозе Л. Рублеўскай з дэтэктыўнай дамінантай, што працуюць на добры твор: 

«1) станоўчы (прывабны) галоўны герой (абавязковыя прыкметы: годнасць, 
высокая мараль, бескарыслівасць, інтэлект, развітая інтуіцыя, мужнасць, 
здольнасць да самаахвярнасці), які выклікае сімпатыю і, адпаведна, спачуванне, 
суперажыванне і г. д.; 

2) абавязковая інтрыга ў фабуле; 
3) наяўнасць «сенсацыйнасці» ў цэнтры сюжэта; 
4) канфлікт «добрых» і «дрэнных» з абавязковай перамогай першых (happy 

end); 
5) верагоднасць, інакш кажучы, праўдападабенства падзей (абгрунтаванасць 

учынкаў, логіка фактаў, сувязей і дзеянняў)» [1, с. 189–190]. 
Нягледзячы на станоўчае, неаднаразова адзначалася, што названым творам 

Л. Рублеўскай не стае аналітыкі і логікі ў разгортванні падзей, у іх дзейнічае логіка 
выпадковасці, што якраз з’яўляецца сутнаснай адзнакай прыгодніцкіх тэкстаў і 
мастацкім прыёмам, які дазваляе нечакана змяніць сюжэт і падвесці чытача да 
жаданага «happy end». Напрыклад, з выпадковасці пачынаецца і ёю развязваецца 
сюжэт твора «Пярсцёнак апошняга імператара»: каб не завітала Магда да 
састарэлага дзівака, ніколі б не паўстала з нябыту таямніца і не было б яе разгадкі, 
а ў аповесці «Сэрца мармуровага анёла» выпадковае знаёмства Касі з вартаўніком, 
што ахоўвае таямніцу, прыводзіць да яе разгадкі. 

Дэтэктыўныя аповесці Л. Рублеўскай з’яўляюцца прыкладамі жанравай 
поліфаніі, спалучаюць у межах аднаго тэксту адзнакі гістарычнага твора і 
белетрыстычных жанраў – дэтэктыва, прыгодніцкай і меладраматычнай аповесці. У 
іх аснове знаходзіцца «росшук таямніцы» і паралельны хранатоп, мадэрнізацыя 
рэчаіснасці і, па сутнасці, адыход ад уласна гістарычных падзей і фактаў, 
спалучэнне і перакрыжаванне сучаснасці з даўніной, што нагадвае аб сабе праз 
атрыманыя ці выпадкова знойдзеныя рэчы, лісты, артэфакты, пачутыя гісторыі і 
г.д.  

